1.  DIE NUWE LEWE EN GEESTELIKE GROEI

INLEIDING

Voor ons kan praat oor die detail van dissipelskap is dit geweldig belangrik dat ons sal verstaan wat die aard is van die lewe waarin ons moet groei as dissipels en ook die soort groei en die manier van groei wat God vir elkeen van ons in gedagte het.
Die Doel van hierdie Lering:

· Om te verstaan wat jy met die wedergeboorte ontvang het.

· Om die aard van hierdie nuwe lewe te verstaan.

· Om te rus in die krag van die nuwe lewe en dit totaal te vertrou as die krag van God binne in jou.
· Om te lewe in en deur die krag van die nuwe lewe.

· Om te verstaan dat hierdie nuwe lewe moet groei in en deur jou.

· Om te verstaan hoe hierdie nuwe lewe groei en wat die doel daarvan is.
MITES (VALS IDEES OOR HIERDIE ONDERWERP)
MITE 1:    Ek het vergifnis van my sondes ontvang en nou moet ek uit danbaarheid self die nuwe lewe probeer fabriseer as ‘n vergeefde mens.
DIE WAARHEID:   Vergifnis van sondes is maar die eerste van die vele verlossingsgawes wat ons, met die wedergeboorte, in Christus ontvang het.  Die nuwe lewe is reeds in ons en dit kan net gekultiveer word, nie gefabriseer word nie.
MITE 2:  Die nuwe lewe is iets wat ek toenemend ontvang soos wat ek probeer om heilig te lewe.

DIE WAARHEID:  Die nuwe lewe is ‘n gawe van God en jy het dit as ‘n besitting van die oomblik af wat jy wedergebore word.

MITE 3:  Dissipelskap is gebaseer op my poging om my lewe op die Nuwe Testamentiese standaard te probeer kry.
DIE WAARHEID:  Dissipelskap is die verloëning van jou eie lewe op grond van die waarheid van jou identifikasie met die dood van Christus.  Op hierdie basis moet jy dan vir Christus toelaat om Sý lewe deur jou te leef (Gal. 2:20; Jn. 15:4-5).
MITE 4:  Slegs sekere spesiale mense kan geestelik groei en sterk word.
DIE WAARHEID:  Die nuwe lewe word as ‘n gawe vir ons gegee, onafhanklik van die soort mens wat jy is in jou natuurlike samestelling of jou agtergrond, ens.  Daarom is die potensiaal tot groei in God se hande en sal jy groei soveel as wat jy God toelaat om groei in jou te bewerkstellig.
MITE 5:  Geestelike groei is totaal van my pogings afhanklik.

DIE WAARHEID:  Geestelike groei is die werk van God.  Hy is die Een wat laat groei (1 Kor. 3:6).  Jy kan maar net jouself beskikbaar stel vir groei en die regte omgewing skep vir die saad om te ontwikkel diep binne in jou.
MITE 6:  Geestelike groei vind outomaties plaas sonder enige poging van my kant af.

DIE WAARHEID:  Geestelike groei verg die toewyding van jou hart, die vernuwing van jou denke en die beskikbaarstelling van jou liggaam (Rom. 6:17a; Rom. 12:2; Rom. 12:1).  Jy moet jouself totaal oorgee aan hierdie nuwe lewe.
MITE 7:  Geestelike groei vind skielik plaas.

DIE WAARHEID:  Geestelike groei verg tyd vir die nuwe lewe om te ontwikkel tot sy volle potensiaal; net soos wat ‘n saad nodig het om te groei nadat dit in die grond geplant is.
MITE 8:  Geestelike leiers en leraars is primêr  verantwoordelik vir my geestelike groei.

DIE WAARHEID:  Elke mens is verantwoordelik vir sy eie geestelike groei (Gal. 6:5), maar as jy gewillig is om te groei sal God altyd bronne en leraars voorsien.
MITE 9:  Ek het nie genoeg tyd om geestelik te groei nie.
DIE WAARHEID:  Regdeur die eeue het van die besigste mense geestelik gegroei omdat hulle hul hele lewe in Christus gesien het en hulle hart totaal gegee het vir groei.  Dit is ‘n saak van die hart.  ‘n Mens maak tyd vir iets wat vir jou belangrik is.  Mense kry byvoorbeeld omtrent altyd tyd om iets te eet, maak nie saak hoe besig hulle is nie.  (Sien Efes. 5:16, Kol. 4:5). 
DEFINISIE

Die nuwe lewe is dus ‘n gawe van God en geestelike groei is die kultivering van hierdie nuwe lewe deur ‘n hartsoorgawe en terselfdertyd die identifikasie met die dood van Christus deur geloof sodat ek die opstandingslewe van Christus kan beleef en dus die karakter van Christus kan vertoon in my daaglikse lewe. 
2 Kor. 3:18  En terwyl ons almal met onbedekte gesig soos in 'n spieël die heerlikheid van die Here aanskou, word ons van gedaante verander na dieselfde beeld, van heerlikheid tot heerlikheid, as deur die Here wat die Gees is.

 ALGEMENE TEKSTE
Jn. 3:16  Want so lief het God die wêreld gehad, dat Hy sy eniggebore Seun gegee het, sodat elkeen wat in Hom glo, nie verlore mag gaan nie, maar die ewige lewe kan hê.

Rom. 6:23  Want die loon van die sonde is die dood, maar die genadegawe van God is die ewige lewe in Christus Jesus, onse Here.

Kol 3:3-4  Want julle het gesterwe, en julle lewe is saam met Christus verborge in God.  4  Wanneer Christus, wat ons lewe is, geopenbaar word, dan sal julle ook saam met Hom in heerlikheid geopenbaar word.

1 Jn. 1:2  en die lewe is geopenbaar, en ons het dit gesien, en ons getuig en verkondig aan julle die ewige lewe wat by die Vader was en aan ons geopenbaar is--

1 Jn. 5:11  En dit is die getuienis: dat God ons die ewige lewe gegee het, en dié lewe is in sy Seun.

1 Jn. 5:12  Hy wat die Seun het, het die lewe; wie die Seun van God nie het nie, het nie die lewe nie.

Filip. 2:12-13  Daarom, my geliefdes, soos julle altyd gehoorsaam gewees het, nie in my teenwoordigheid alleen nie, maar baie meer nou in my afwesigheid, werk julle eie heil uit met vrees en bewing;  13  want dit is God wat in julle werk om te wil sowel as om te werk na sy welbehae.
1 Kor. 3:6  Ek het geplant, Apollos het natgemaak, maar God het laat groei. 

I.  UIT DIE DOOD IN DIE LEWE

STELLING:  Die dissipel moet sonder enige twyfel weet dat hy oorgegaan het uit die dood in die lewe; dat hy homself in ‘n heeltemal nuwe domein bevind.
Memoriseer:  Jn. 5:24  Voorwaar, voorwaar Ek sê vir julle, wie my woord hoor en Hom glo wat My gestuur het, het die ewige lewe en kom nie in die oordeel nie, maar het oorgegaan uit die dood in die lewe.

1 Jn. 3:14  Ons weet dat ons oorgegaan het uit die dood in die lewe, omdat ons die broeders liefhet. Hy wat sy broeder nie liefhet nie, bly in die dood.

1 Jn. 5:1 Elkeen wat glo dat Jesus die Christus is, is uit God gebore; en elkeen wat die Vader liefhet, het ook die een lief wat uit Hom gebore is.
Jy moet glo dat hierdie lewe in jou is deur die wedergeboorte!

II.  DIE AARD VAN DIE NUWE LEWE

STELLING:   Die dissipel moet verstaan watter soort lewe hy binne hom het en dat hierdie lewe Goddelik is.
Memoriseer:  1 Jn. 5:11  En dit is die getuienis: dat God ons die ewige lewe gegee het, en dié lewe is in sy Seun.

Jn. 3:15   sodat elkeen wat in Hom glo, nie verlore mag gaan nie, maar die ewige lewe kan hê.

Jn. 3:36  Hy wat in die Seun glo, het die ewige lewe; maar hy wat die Seun ongehoorsaam is, sal die lewe nie sien nie, maar die toorn van God bly op hom.

Jn. 11:25  Jesus sê vir haar: Ek is die opstanding en die lewe; wie in My glo, sal lewe al het hy ook gesterwe…
Jn. 11:26  en elkeen wat lewe en in My glo, sal nooit sterwe tot in ewigheid nie. Glo jy dit?

Rom. 6:23   Want die loon van die sonde is die dood, maar die genadegawe van God is die ewige lewe in Christus Jesus, onse Here.

1 Jn. 5:12  Hy wat die Seun het, het die lewe; wie die Seun van God nie het nie, het nie die lewe nie.

1 Jn. 5:13  Dit het ek geskrywe aan julle wat glo in die Naam van die Seun van God, sodat julle kan weet dat julle die ewige lewe het en kan glo in die Naam van die Seun van God.

Hierdie lewe is die mees besondere soort lewe denkbaar.
III.  DAAR IS GEWELDIGE KRAG IN HIERDIE LEWE

STELLING:  Die dissipel moet ‘n diepe oortuiging hê  van die krag van hierdie nuwe lewe.
Jn. 10:28  En Ek gee hulle die ewige lewe, en hulle sal nooit verlore gaan tot in ewigheid nie, en niemand sal hulle uit my hand ruk nie.

Heb. 7:16   een wat dit geword het nie kragtens die wet van 'n vleeslike gebod nie, maar uit die krag van die onvernietigbare lewe.

Kol. 3:3  Want julle het gesterwe, en julle lewe is saam met Christus verborge in God.

Kol. 3:4  Wanneer Christus, wat ons lewe is, geopenbaar word, dan sal julle ook saam met Hom in heerlikheid geopenbaar word.

Filip. 4:13  Ek is tot alles in staat deur Christus wat my krag gee.
IV.  HIERDIE LEWE GROEI VANSELF ONDER DIE REGTE KONDISIES
STELLING:  Die dissipel moet glo dat God die groei van die saad waarborg onder die regte kondisies.
Memoiseer:  Markus 4:28  Want vanself bring die aarde vrug voort, eers 'n halm, dan 'n aar, dan die volle koring in die aar. 

1 Kor. 3:6  Ek het geplant, Apollos het natgemaak, maar God het laat groei. 

Kol. 2:19  …en nie vashou aan die Hoof nie, uit wie die hele liggaam deur die gewrigte en verbindinge ondersteuning ontvang en saamgebind word en so met goddelike groei groot word. 
V.  CHRISTUS IS ONS LEWE.

STELLING:  Hierdie wonderlike lewe wat ons as ‘n gawe ontvang het, is niks anders as die Christus-lewe nie.  Christus self is ons lewe.  Voordat die dissipel nie ‘n openbaring kry van Christus wat sy lewe is nie, sal hy aanhou om uit die krag van sy eie lewe te probeer leef en dit te probeer bring na die standaard van die Nuwe Testament.
Kol. 3:3  Want julle het gesterwe, en julle lewe is saam met Christus verborge in God.

Kol 3:4  Wanneer Christus, wat ons lewe is, geopenbaar word, dan sal julle ook saam met Hom in heerlikheid geopenbaar word.

Psa.  36:10  Want by U is die fontein van die lewe; in u lig sien ons die lig.  
Let wel, hierdie fontein is nou in ons in terme van die nuwe verbond (Gal. 2:20, Kol. 3:11)!
Jn. 14:19  Nog 'n klein tydjie, en die wêreld sien My nie meer nie; maar julle sien My, omdat Ek lewe en julle sal lewe.

Gal 2:20  Ek is met Christus gekruisig, en ék leef nie meer nie, maar Christus leef in my. En wat ek nou in die vlees lewe, leef ek deur die geloof in die Seun van God wat my liefgehad het en Homself vir my oorgegee het.
VI.  ONS GROEI DUS DEUR IN HOM TE BLY.

STELLING:  Die dissipel kan op geen ander manier groei as om al sy wysheid, krag, geregtigheid, heiligheid en heerlikheid van Christus in hom te ontvang nie.
Memorisering:  1 Kor. 1:30  Maar deur Hom is julle in Christus Jesus, wat vir ons geword het wysheid uit God en geregtigheid en heiligmaking en verlossing.

Filip. 3:3  Want óns is die besnydenis, ons wat God in die Gees dien en in Christus Jesus roem en nie op die vlees vertrou nie;
Kol 2:19  en nie vashou aan die Hoof nie, uit wie die hele liggaam deur die gewrigte en verbindinge ondersteuning ontvang en saamgebind word en so met goddelike groei groot word. 

Ps. 92:13-14  Die regverdige sal groei soos 'n palmboom; hy sal opgroei soos 'n seder op die Líbanon.  14  Geplant in die huis van die HERE, sal hulle groei in die voorhowe van onse God.

Jn. 15:4-5  Bly in My, soos Ek in julle. Net soos die loot geen vrug kan dra van homself as dit nie in die wynstok bly nie, so julle ook nie as julle in My nie bly nie.  5  Ek is die wynstok, julle die lote. Wie in My bly, en Ek in hom, hy dra veel vrug; want sonder My kan julle niks doen nie.

Kol. 2:6-7  Soos julle dan Christus Jesus, die Here, aangeneem het, wandel so in Hom,  7  gewortel en opgebou in Hom en bevestig in die geloof, soos julle geleer is, terwyl julle daarin oorvloedig is in danksegging.
Die nuwe lewe is die Christus-lewe en daarom is dit van absolute belang om te bly in Hom en te vertrou dat die Heilige Gees jou die insig, wysheid en krag sal gee om dit te doen.  Bly in Sy dood (Gal. 2:20a)  en in Sy lewe (Gal. 2:20b).
VII.  DIE PROBLEEM VAN EWIGDURENDE ONVOLWASSENHEID IN DIE KERK

STELLING:  Ons het nodig om radikaal weg te beweeg van alles in die kerk wat ons weerhou daarvan om te groei soos ons moet groei. 
Memorisering:  Efes. 4:13  totdat ons almal kom tot die eenheid van die geloof en van die kennis van die Seun van God, tot 'n volwasse man, tot die mate van die volle grootte van Christus; 
Mt. 15:9  Maar tevergeefs vereer hulle My deur leringe te leer wat gebooie van mense is. 

2 Kor. 13:9  Want ons is bly as ons swak is en julle sterk. En hierom bid ons ook, naamlik om julle volmaking. 
VIII.  ‘N KLIMAAT VAN RUS IN GEREGTIGHEID
STELLING:   Dit is onmoontlik om geestelik te groei as jou gewete onder aanklag is en jy nie n die rus van die Here is nie.
Memorisering:  Jes. 54:14  Deur geregtigheid sal jy bevestig word; wees ver van verdrukking, want jy hoef nie bevrees te wees nie; en ver van verskrikking, want dit sal nie by jou kom nie. 

Jes. 32:17  En die werking van die geregtigheid sal vrede wees, en die voortbrengsel van die geregtigheid rus en veiligheid tot in ewigheid.

2 Kor. 5:21  Want Hy het Hom wat geen sonde geken het nie, sonde vir ons gemaak, sodat ons kan word geregtigheid van God in Hom.

Efes. 1:7  In Hom het ons die verlossing deur sy bloed, die vergifnis van die misdade na die rykdom van sy genade… 

Efes. 1:6  …tot lof van die heerlikheid van sy genade waarmee Hy ons begenadig het in die Geliefde.

Efes. 2:19  So is julle dan nie meer vreemdelinge en bywoners nie, maar medeburgers van die heiliges en huisgenote van God…
Totale vergifnis van sondes. Die bloed van Jesus. Ons staan in Sy geregtigheid.  Volkome in Christus Sit saam met Hom in hemelse plekke. Onder die guns van God.  In die Vader se huis.
IX.  ANDER SLEUTELS TOT GEESTELIKE GROEI

STELLING:   Buiten die feit dat ons in Christus moet bly en dat ons in die rus van die Here moet wees, gee die Skrif ook vir ons ander belangrike sleutels.
Memoriseer:  Rom 1:17  Want die geregtigheid van God word daarin geopenbaar uit geloof tot geloof, soos geskrywe is: Maar die regverdige sal uit die geloof lewe.

Gal. 5:6  Want in Christus Jesus het nòg die besnydenis nòg die onbesnedenheid enige krag, maar die geloof wat deur die liefde werk. 

Mt. 13:22-23  En by wie in die dorings gesaai is--dit is hy wat die woord hoor, maar die sorg van hierdie wêreld en die verleiding van die rykdom verstik die woord, en hy word onvrugbaar.  23  En by wie op die goeie grond gesaai is--dit is hy wat die woord hoor en verstaan, wat dan ook vrug dra en oplewer: die een honderd,die ander sestig--, die ander dertigvoudig.

Jn. 15:1-2  Ek is die ware wynstok, en my Vader is die landbouer.  2  Elke loot wat in My nie vrug dra nie, neem Hy weg; en elke loot wat vrug dra, dié maak Hy skoon, sodat dit meer vrug kan dra.
Hooglied 2:15  Vang julle vir ons die jakkalse, die klein jakkalse wat die wingerde verniel, want ons wingerde staan in die bloei.

Heb. 12:1  Daarom dan, terwyl ons so 'n groot wolk van getuies rondom ons het, laat ons ook elke las aflê en die sonde wat ons so maklik omring, en met volharding die wedloop loop wat voor ons lê,

Heb. 6:15  En so het hy die belofte verkry nadat hy geduldig gewag het.

Jak. 5:7  Wees dan geduldig, broeders, tot op die wederkoms van die Here. Kyk, die landbouer wag op die kostelike vrug van die aarde en het geduld daarmee totdat dit die vroeë en die laat reën ontvang het.

Heb. 6:12  sodat julle nie traag word nie, maar navolgers van hulle wat deur geloof en lankmoedigheid erfgename van die belofte is.

· TYD:  Die nuwe lewe verg tyd om tot wasdom te kom.   

· GELOOF IN DIE SELF-ONDERHOUDENDE LEWE:  Die nuwe lewe groei vanself onder die regte kondisies

· VERWYDERING VAN OBSTRUKSIES:  Alles wat die groei kan belemmer moet dus uit die weg geruim word. 

· VOLHARDING:  Volharding is ‘n definitiewe vereiste vir die groei van die nuwe lewe.  

X.  DIE DOEL VAN GEESTELIKE GROEI
STELLING:   Die dissipel moet ‘n duidelike Bybelse idee hê  van die doel van geestelike groei.  Met ander woorde wat sê  die Bybel oor geestelike volwassenheid.
· Nie in die eerste plek vir my eie verryking en vervulling nie.  Dit is egter wel waar dat net ‘n vervulde persoon ander kan bedien (Efes. 5:18).

· Om ‘n dienskneg te wees soos Christus (Filip. 2:1-8).
· Om God te verheerlik, soos Christus.  Spesifiek deur evangelisasie, dissipelering van ander gelowiges en barmhartigheid wat God se hart aan die wêreld openbaar.
Efes. 4:13  totdat ons almal kom tot die eenheid van die geloof en van die kennis van die Seun van God, tot 'n volwasse man, tot die mate van die volle grootte van Christus…
Filip. 2:3-5  Moenie iets doen uit selfsug of uit ydele eer nie, maar in nederigheid moet die een die ander hoër ag as homself.  4  Julle moet nie elkeen na sy eie belange omsien nie, maar elkeen ook na die ander s'n.  5  Want hierdie gesindheid moet in julle wees wat ook in Christus Jesus was.

2 Thes. 1:3-4  Ons moet God altyd oor julle dank, broeders, soos dit billik is, omdat julle geloof grootliks toeneem en die wederkerige liefde van elkeen van julle almal groter word,  4  sodat ons self in die gemeentes van God oor julle roem vanweë jul volharding en geloof onder al julle vervolginge en die verdrukkinge wat julle verduur--

TOEPASSING
1.  DIE DENKE
· Verstaan wat jy met die wedergeboorte ontvang het.

· Verstaan die aard van hierdie nuwe lewe.

· Openbaring van die feit dat Christus jou lewe is.  

· Openbaring van die feit dat Christus jou geregtigheid is en jy daarom kan rus in die guns van God.  

· Verstaan dat hierdie nuwe lewe moet groei in en deur jou.

· Verstaan hoe hierdie nuwe lewe groei en wat die doel daarvan is.
2.  DIE HART
· ‘n Geweldige dankbaarheid dat God vir ons hierdie wonderlike lewe, Sy eie lewe, as ‘n gawe gegee het.  

· Die innerlike wete dat jy hierdie lewe besit en dat dit in jou sal werk.
· ‘n Diep rus in jou gemoed in die wete dat hierdie lewe kragtig, ewig en selfonderhoudend is.

3.  DIE WIL
· Wat is daar in jou lewe wat die groei van hierdie lewe belemmer?  Sorge, verleiding van die rykdom, begeertes na ander dinge (Markus 4:19)?  Staan jy in geloof in die plek van die dood ten opsigte van die aantrekkingskrag van die wêreld (Gal. 6:14)?
· Gee jy genoeg tyd aan die kultivering van die Christus-lewe?
· Hoe kan jy prakties seker maak dat jy in Christus bly in die geloof?  Geloof  kom deur die hoor van die Woord van God.  Memorisering en bepeinsing. 
· Volhard jy in hierdie dinge of gaan dit maar haak en tak.  Bid, bely en vra God om vir jou uit te wys waar jy dit mis.

HUISWERK
· Gaan lees weer biddend en met aandag deur die les (Kol. 3:16).
· Memoriseer die tekste nadat jy gebid het vir insig (Ps. 119:11).
· Ondersoek jou hart en lewe t.o.v. die onderwerp (Ps. 139:23-24).
· Pas jou lewe aan waar nodig.  ‘n Praktiese implementeringsplan (Jak. 1:22).
· Gee terugvoering vir jou gebedsmaat oor jou vordering en vra vir intersessie indien nodig (Efes. 6:18b)

